
SUĠĠERIMENTI

Il-Kumitat għall-Affarijiet Ekonomiċi u Monetarji jistieden lill-Kumitat għall-Kummerċ 
Internazzjonali, bħala l-Kumitat responsabbli, sabiex jinkorpora s-suġġerimenti li ġejjin fil-
mozzjoni għal riżoluzzjoni li se jadotta:

1. Jaħseb illi l-iżvilupp tal-kummerċ mhuwiex għan fih innifsu iżda għandu jiġi evalwat 
skond l-impatt tiegħu fuq it-tkabbir ekonomiku, l-impjieg u l-iżvilupp sostenibbli; 
Jirrimarka li minflok l-analiżi tal-kompetittività ekonomika Ewropea tiġi kkonfinata għal 
figuri kummerċjali, għandha wkoll tiffoka fuq il-proporzjon tal-produzzjoni Ewropea fuq 
it-total tal-produzzjoni dinjija u fuq it-tendenzi ta' l-impjiegi;

2. Iqis il-kompetittività esterna ikbar bħala vitali sabiex jinkisbu t-tkabbir ta' Liżbona u l-
għanijiet ta' l-impjiegi u l-għajnuna fil-promozzjoni ta' żvilupp sostenibbli mad-dinja 
kollha; Jemmen li l-azzjoni esterna ta' l-UE għandha tqanqal riformi u koperazzjoni fl-
isfera ekonomika sabiex jinħoloq ambjent favorevoli; ikollu intenzjoni, għal dak il-għan, 
li jaħdem favur aktar konsistenza u kompatibilità fil-politiki makroekonomiċi li qed 
ikomplu jiżviluppaw, titjib monetarju. u sigurtà finanzjarja, u koperazzjoni fir-rigward ta' 
kwistjonijiet ta' taxxa u t-tneħħija tat-taxxa tal-kompetizzjoni mhux ġusta; 

3. Isostni li ċ-ċittadini ta' l-UE iqisu l-globalizzazzjoni bħala tnaqqis tal-produzzjoni 
Ewropea u telf ta' impjiegi; jirrimarka l-bżonn ta' l-UE li tadotta strateġija xierqa biex 
timplimenta r-riformi neċessarji biex inkunu nistgħu nieħdu vantaġġ mill-
globalizzazzjoni, u permezz ta' dan jissaħħu l-produzzjoni u l-impjieg;

4. Iqis neċessarju l-ewwel nett li jikseb politika monetarja li sservi biex tiffinanzja l-
progress teknoloġiku u taħdem favur is--SMEs billi tippermettilhom jidħlu fi swieq 'il 
barra miz-zona ta' l-euro;   it-tieni, li jistabbilixxi sistema ta' tassazzjoni li tgħin lin-
negozji u li biha tiżdied il-possibilità li jkun hemm aktar ftuħ, u għal dan il-għan, jaqta' t-
taxxi li jdgħajfu l-effiċjenza u l-ħolqien ta' l-impjiegi, speċjalment għal gruppi soċjali 
partikulari  bħan-nisa, in-nies bla impjieg għal żmien twil, u dawk kbar fl-età;   it-tielet, 
biex ikabbar il-kompetizzjoni fis-suq intern, filwaqt li jżomm f'moħħu li aktar ma jkun 
hemm kompetizzjoni fi ħdan l-Ue, il-kumpaniji bbażati fl-UE aktar ikunu jifilħu 
jikkompetu lil hinn mill-UE ;

5. Josserva illi r-rati tal-kambju jikkostitwixxu fattur prinċipali fl-iżvilupp tal-kummerċ 
internazzjonali; jistieden lill-Kummissjoni biex tagħmel proposti konkreti dwar il-miżuri 
li għandhom jittieħdu meta r-rati tal-kambju jkunu qed  jagħmlu l-ħsara lill-kompetittività 
ta' l-UE, u tikkunsidra li tinkludi dawn il-miżuri fir-reviżjoni li jmiss  ta' l-istrumenti 
għad-difiża tal-kummerċ ta' l-UE;

6. Jinnota b'interess li l-Kummissjoni hija ħerqana li tiżgura li jittieħed kont ta' l-impatt 
ambjentali tal-kummerċ;  jaħseb li din il-kunsiderazzjoni għandha tieħu l-forma ta' studji 
ta' l-impatt li jevalwaw l-effett li għandu l-kummerċ fuq l-ambjent u fuq il-klima, kif 
ukoll ta' miżuri korrettivi, jekk dan ikun meħtieġ, inklużi miżuri fiskali ġodda hekk kif 
rakkomandat mill-Grupp ta' Livell Għoli dwar il-Kompetittività, l-Enerġija u l-Ambjent;

7. Jinnota li l-Kummissjoni għandha l-ħsieb li tikkunsidra l-fatt li kien hemm 

trasformazzjoni tal-ktajjen tal-provvista u tad-domanda fuq livell globali, ikkaratterizzata 
minn esternalizzazzjoni ; jikkunsidra li l-prijorità tal-politika tal-kummerċ ta' l-UE 
għandha tkun li jiżdiedu l-impjiegi u li jinħoloq valur miżjud ;

8.  Isostni li s-sinsla tas-suċċess ekonomiku ta' l-UE hija l-attività ta' l-intrapiżi żgħar u 
dawk ta' daqs medju (SMEs) li jipproduċu fi ħdan l-UE u li għandhom ikunu jistgħu 
jżommu produzzjoni ta' kwalità għolja fuq l-ogħla truf tal-ktajjen ta' valur;

9. Huwa konvint li l-mudell soċjali li jibqa' fil-bażi tar-relazzjonijiet industrijali Ewropej 
ippermetta  lill-UE żżomm livell għoli ta' kompetittività internazzjonali vis-à-vis il-
kompetituri ewlenin tagħha;    Iqis li l-akbar sfida li tiffaċċja l-UE hija dik li żżomm 
għaddej dan il-mudell soċjali minkejja l-pressjoni li hemm diġà fi swieq globali li dejjem 
qed isiru aktar kompetittivi biex ikomplu jitnaqqsu l-ispejjeż soċjali u ambjentali tal-
produzzjoni;  

10. Jitlob għal azzjoni favur il-ġlieda kontra l-protezzjoniżmu u jafferma mill-ġdid l-
importanza li jiġu konklużi b'suċċess in-negozjati dwar l-aġenda ta' żvilupp tad-Doha; 
iktar minn hekk, jiġbed l-attenzjoni fuq l-interess li għandha l-UE li tkompli u tintensifika 
negozjati bilaterali ma' l-imsieħba żviluppati ta' kummerċ ewlenija tagħha, sakemm dan 
ma jipperikolax l-istandards ambjentali u ta' saħħa ta' l-UE u sakemm jirrispetta l-
Konvenzjoni ta' l-UNESCO dwar il-Protezzjoni u l-Promozzjoni tad-Diversità ta' l-
Espressjonijiet Kulturali; b'mod partikulari, jilqa' l-pjan ta' dħul fi sħubija ekonomika 
tranżatlantika ġdida f'dan il-qafas;

11. Iqis essenzjali li t-talba tal-Kummissjoni għal aktar 'konverġenza regolatorja' ma' msieħba 
kummerċjali ma twassalx għal tnaqqis ta' l-istandards ta' l-UE;  jinsisti bil-kuntrarju li l-
kummerċ għandu jiġi użat aktar minn qatt qabel, biex jinxterdu l-istandards Ewropej, fid-
dawl ta' żviluppi reċenti partikularment fil-qasam tranżatlantiku (l-akkwist ta' iswieq ta' l-
ishma, IFRS, eċċ);

12. Jemmen li s-servizzi kummerċjali għandhom ikunu distinti mis-servizzi ta' interess 
ġenerali u s-servizzi ta' interess ekonomiku ġenerali; jinsiti fuq il-bżonn li s-servizzi ta' 
interess ġenerali jibqgħu 'l barra minn skopijiet ta' negozju, b'mod partikulari servizzi 
mfassla biex jaqdu l-bżonnijiet bażiċi u li jippermettu aċċess għal bżonnijiet pubbliċi 
essenzjali bħas-saħħa, l-edukazzjoni, l-ilma, u l-enerġija, kif ukoll servizzi importanti 
għad-diversità kulturali, bħas-servizzi awdjoviżivi; 

13. Jemmen li jekk l-UE kellha tippromwovi regoli plurilaterali bażiċi dwar il-politika tal-
kompetizzjoni u jekk tissaħħaħ il-koperazzjoni internazzjonali, is-swieq ikunu jistgħu 
jsiru aktar wesgħin, ibbilanċjati, u effiċjenti;    

14. Isostni li l-UE għandha tippromwovi l-firxa u r-rikonoxximent ta' l-istandards u tal-prassi 
internazzjonali tal-kontabilità u tal-verifika sabiex iżżid l-affidabilità u t-trasparenza fis-
swieq u għal ċertezza akbar u informazzjoni aħjar għall-operaturi fejn tidħol l-attività 
esterna tagħhom;

15. Isostni li biex toħloq ekonomija msejsa fuq l-għarfien, ir-reputazzjoni u d-drittijiet tal-
proprjetà intellettwali għandhom ikunu protetti kif xieraq u l-iffalsifikar u l-piraterija 
għandhom jiġu jiġu eliminati; Jikkunsidra, għaldaqstant, li dawn il-miri għandhom jiġu 

inklużi fil-politika kummerċjali ta' l-UE;

16. Isostni b'mod partikulari li sabiex tieħu ħsieb il-kompetittività esterna tagħha, l-UE 
għandha tieħu miżuri taħt il-politika tal-Kummerċ tagħha sabiex issaħħaħ is-sigurtà tat-
tranżazzjonijiet ekonomiċi u tal-kummerċ u tkabbar il-protezzjoni tad-dejta;

17. Jemmen li l-ftuħ tas-suq fis-servizzi finanzjarji u l-faċilitazzjoni tal-moviment tal-kapital 
għandhom imorru id f'id ma' progress tanġibbli fir-rigward ta' trasparenza u miżuri kontra 
l-ħasil ta' flus, l-appoġġ finanzjarju għat-terroriżmu, u l-frodi tat-taxxi, speċjalment fejn 
hemm involuti ċentri finanzjari 'l barra mix-xtut.


